
1. Կարգավորման ենթակա խնդիրը.
Վերոնշյալ Նախագծի ընդունման անհրաժեշտությունը պայմանավորված է Հայաստանի Հանրապետության և Վերակառուցման և զարգացման Եվրոպական բանկի (այսուհետ` ՎԶԵԲ) միջև կնքված «Մեղրիի սահմանային անցակետի» վարկային ծրագրի շրջանակներում նախատեսված աշխատանքների իրականացմամբ: Մեղրիի սահմանային նոր անցակետի կառուցման նպատակով «Tana Energy Management» (շինարարական աշխատանքների)  և «Roughton» (ինժեներական աշխատանքների) կազմակերպությունների հետ կնքվել է պայմանագրեր համապատասխանաբար` 22,194,650.4 եվրոյի և 1,345,500.0 եվրոյի (ներառյալ ԱԱՀ) արժեքով և ներկա պահին անհրաժեշտ է կապալառուին և ինժեներին իրենց կողմից արդեն իսկ կատարված, ինչպես նաև մինչև 2023 թվականի տարեվերջ կատարվելիք աշխատանքների դիմաց իրականացնել վճարումներ:
ՀՀ պետական եկամուտների կոմիտեի (այսուհետ` Կոմիտե) «Մարգարա» մաքսային սահմանային անցման կետում մաքսային հսկողության գործընթացի կազմակերպման նպատակով անհրաժեշտություն է առաջացել ձեռք բերել համապատասխան տեխնիկական միջոցներ (ռենտգենյան զննող և ֆիզիկական անձանց խորը զննման սարքավորումներ) :
2. Ընթացիկ իրավիճակը և խնդիրները.
ՎԶԵԲ-ի կողմից տրամադրված վարկային միջոցներից ՀՀ 2023 թվական պետական բյուջեի տարեկան ճշտված պլանով նախատեսվել է 947.7 մլն դրամ, որից` 789.8 մլն դրամը վարկային միջոցներ, իսկ 158.0 մլն դրամը ՀՀ-ի կողմից իրականացվող համաֆինանսավորման միջոցներ: Նախատեսված միջոցներն ամբողջությամբ վճարվել է կապալառուին որպես պայմանագրով սահմանված կանխավճարի տրամադրում, 10%-ի չափով: Ներկայումս շինարարական աշխատանքները մեկնարկվել են և անհրաժեշտ աշխատանքների բնականոն գործունեությունն ապահովելու նպատակով անհրաժեշտ է կապալառուին (Tana Energy management) և շինարարական աշխատանքները վերահսկող կազմակերպությանը (ինժեներ` Roughton) կատարել վճարումներ՝ վերջիններիս կողմից դուրս գրված հաշիվ ապրանքագրի հիման վրա (invoice):
Բացի այդ, ՀՀ 2023 թվականի պետական բյուջեով վերոգրյալ ծրագրի իրականացման նպատակով նախատեսվել է 2,165.4 մլն դրամի չափով դրամաշնորհային միջոցներ, որից` 1,804.5 մլն դրամը ՎԶԵԲ-ի դրամաշնորհ, իսկ 360.9 մլն դրամը ՀՀ-ի կողմից կատարվող համաֆինանսավորում (ԱԱՀ գծով):
Ներկայումս ՎԶԵԲ-ի կողմից տրամադրված դրամաշնորհային միջոցներն ի տարբերություն վարկային միջոցների ակտիվ չեն և կարող են օգտագործվել միայն վարկային պայմանագրով սահմանված դրույթների կատարման պարագայում: Դրանք են` տեխնիկական օժանդակության (աջակցության) համար նախատեսված 411.0 հազար եվրո դրամաշնորհային գումարով համաձայնագրի հաստատում (ստորագրում) և վերջինիս գծով բանկի պայմաններին համապատասխան ծրագրի իրականացման նպատակով մրցույթային կարգով խորհրդատուների ներգրավում (ֆինանսիստ, իրավաբան, ինժեներ և այլն):
Վերոգրյալ հարցի կարգավորման նպատակով Կոմիտեն ս.թ. հոկտեմբերի 12-ին              N 01/17.1/61043-2023 գրությամբ դիմել է ՀՀ ֆինանսների նախարարություն (այսուհետ` ՖՆ), որին ի պատասխան ս.թ. հոկտեմբերի 25-ի N 04/5-2/20763-2023 գրությամբ ծանուցվել է, որ ծրագրի շրջանակներում կնքվելիք տեխնիկական օժանդակության դրամաշնորհային համաձայնագրի գծով ՖՆ հետևողական կերպով ՎԶԵԲ-ից ճշգրտում է համաձայնագրի նախագծի կարգավիճակը, և ստացված վերջին տեղեկատվության համաձայն՝ ՎԶԵԲ իրավաբանների թիմը կվերջնականացնի նախագիծը և կներկայացնի հայկական կողմին (ՖՆ) ս.թ. նոյեմբեր ամսին:
ՀՀ կառավարության 2023թ. մարտի 28-ի N 397-Ա որոշման համաձայն Կոմիտեին ամրացվել է ՀՀ Արմավիրի մարզի Մեծամոր համայնքի սեփականություն հանդիսացող՝ Մարգարա գյուղում գտնվող անշարժ գույքը և դրա օգտագործման ու սպասարկման համար անհրաժեշտ հողամասերը: 2023 թվականի պետական բյուջեից միջոցներ են հատկացվել վերոնշյալ տարածքում  նոր մաքսային սահմանային անցակետ կառուցելու համար, որի շինարարական աշխատանքները գտնվում են ավարտական փուլում: Նոր բացվող սահմանային անցակետում մաքսային հսկողության գործընթացի արդյունավետ իրականացման նպատակով անհրաժեշտ է ձեռք բերել համապատասխան տեխնիկական միջոցներ՝ ռենտգենյան զննող և ֆիզիկական անձանց խորը զննման սարքավորումներ:
Վերոնշյալ սարքավորումների ձեռքբերման համար անհրաժեշտ է 168,031.4 հազար դրամ (ցանկը կցվում է):
3. Կարգավորման նպատակը.
Մեղրիի սահմանային անցակետի կառուցման աշխատանքների շարունակականությունը 2023 թվականի ընթացքում ապահովելու նպատակով առաջարկվում է ՎԶԵԲ-ի կողմից հատկացված վարկային ծրագրի միջոցներն ավելացնել 478.5 մլն դրամով, որից` վարկային միջոցներ 398.8 մլն դրամ և ՀՀ-ի կողմից իրականացվող համաֆինանսավորման միջոցներ՝ 79,750.0 հազար դրամ:
Հաշվի առնելով այն հանգամանքը, որ ՎԶԵԲ-ի կողմից «Մեղրիի սահմանային անցակետի» կառուցման նպատակով ՀՀ 2023 թվականի պետական բյուջեով նախատեսված դրամաշնորհային ծրագրի միջոցները (2,165.4 մլն դրամ) օգտագործել հնարավոր չէ, ուստի առաջարկում ենք դրամաշնորհային միջոցները կրճատել, իսկ ՀՀ-ի կողմից իրականացվող համաֆինանսավորման գծով նախատեսված միջոցների տարբերությունն ուղղել ՀՀ կառավարության պահուստային ֆոնդ (281.2 մլն դրամի չափով):
Նախագծով նաև առաջարկվում է ՀՀ 2023 թվականի պետական բյուջեով նախատեսված «1023. Հարկային և մաքսային ծառայություններ» ծրագրի շրջանակներում կատարել 168.0 մլն դրամի չափով միջոցառումների միջև վերաբաշխում, որի արդյունքում «Մարգարա» մաքսային սահմանային նոր անցման կետը հնարավոր կլինի վերազինել համապատասխան տեխնիկական միջոցներով (ռենտգենյան զննող և ֆիզիկական անձանց խորը զննման սարքավորումներ):
Նվազեցումները նախատեսվում է իրականացնել Երևան քաղաքի արտաքին տնտեսական գործունեության կենտրոնի գծով նախատեսված ծախսերից: Երևան քաղաքի արտաքին տնտեսական գործունեության կենտրոնի նախագծանախահաշվային փաստաթղթերի կազմման աշխատանքների համար «Գնումների մասին» ՀՀ օրենքի 15-րդ հոդվածի 6-րդ մասի համաձայն՝ 2023 թվականի մայիսի 22-ին «Տրանսնախագիծ» Ինստիտուտ ՓԲԸ-ի հետ կնքվել է պայմանագիր, որն ուժի մեջ է մտել 04․08․2023թ․ կնքված թիվ 1 համաձայնագրով։ Նախագծման աշխատանքների իրականացման համար սահմանվել է 8 ամիս, որն ավարտվում է 2024 թվականի ապրիլին։
Ներկա պահին իրականացվող նախագծման աշխատանքների համաձայն գոյություն ունեցող շենքերը գտնվում են վթարային վիճակում և ենթակա են քանդման։ Քանդման աշխատանքների նախագծանախահաշվային փաստաթղթերը կազմվել են և ներկայացվել փորձաքննության։ Քանդման աշխատանքների համար նախագծով նախատեսվել է 6 ամիս։ Փորձաքննության ավարտից հետո կհայտարարվի քանդման աշխատանքների մրցույթ և մինչև բյուջետային տարվա ավարտը կանխատեսվում է, որ քանդման աշխատանքների համար կծախսվի 282.0 մլն դրամ։
Նախագծով առաջարկվող նվազեցումների արդյունքում 2023 թվականի ընթացքում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա:
Նախագծի ընդունման դեպքում ՀՀ պետական բյուջեի եկամուտները կնվազեն 1,804.5 մլն դրամի չափով, իսկ ծախսերը` 1,405.8 մլն դրամի չափով:

4. Ակնկալվող արդյունքը.
«Tana Energy Management» և «Roughton» կազմակերպությունների հետ կնքված պայմանագրերով ստանձնած պարտավորությունների կատարում, ինչպես նաև Մեղրիի սահմանային անցակետի կառուցման աշխատանքների շարունակականության ապահովում:
«Մարգարա» մաքսային սահմանային նոր անցման կետը համապատասխան տեխնիկական միջոցներով (ռենտգենյան զննող և ֆիզիկական անձանց խորը զննման սարքավորումներ) վերազինում:

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և/կամ այլ ռազմավարություններ։
ՀՀ կառավարության 2019թ. դեկտեմբերի 12-ի N 1830-Լ որոշմամբ հաստատված «ՀՀ ՊԵԿ 2020-2024 թվականների զարգացման և վարչարարության բարելավման ռազմավարական ծրագիր»,
Կետ 3.2.5. - ՊԵԿ Մեղրիի մաքսակետի արդիականացում (ՄԻՋՈՑԱՌՈՒՄ՝ իրականացնել Մեղրիի մաքսակետի շինությունների արդիականացում և տեխնիկական ժամանակակից համակարգերով վերազինում):

6. Նախագծի մշակման գործընթացում ներգրավված ինստիտուտները և անձինք։ 
ՀՀ պետական եկամուտների կոմիտե։

